Vendim  nr. 90, datë 16.10.2009

Kolegji i Gjykatës Kushtetuese të Republikës së Shqipërisë, i përbërë nga :
Vladimir Kristo,
Kryetar i Gjykatës Kushtetuese

Kujtim Puto,

Anëtar  i
“
“



Petrit Plloçi,

Anëtar  i
“
“


në datë 16.10.2009, mori në shqyrtim paraprak kërkesën me nr.90 Akti, që i përket:

K Ë R K U E S:      
HYSNI TAFILI 

O B J E K T I: 
Shfuqizimi si të papajtueshëm me Kushtetutën i vendimeve nr.13, datë 24.01.2005 të Gjykatës së Rrethit Gjyqësor Vlorë; nr.461, datë 27.12.2005 të Gjykatës së Apelit Vlorë dhe nr.88, datë 04.03.2009 të Kolegjit Penal të Gjykatës së Lartë (për pjesën që kanë deklaruar fajtor dhe kanë dënuar të gjykuarin Hysni Tafili).  


Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,
V Ë R E N:

 Gjykata e Rrethit Gjyqësor Vlorë, me vendimin nr.13, datë 24.01.2005, ka deklaruar fajtor kërkuesin Hysni Tafili për veprat penale të “kalimit të paligjshëm të kufirit shtetëror” dhe të “dhënies ndihmë për kalim të paligjshëm të kufirit” dhe e ka dënuar me 8 vjet burgim për veprën penale të parashikuar nga neni 297/2 i K.Penal dhe 17 vjet burgim për veprën penale të parashikuar nga neni 298/3 i K.Penal. Në bashkim të dënimeve, në bazë të nenit 55 të K.Penal, kërkuesi është dënuar me 20 vjet burgim. 

Gjykata e Apelit Vlorë, me vendimin nr.135, datë 19.04.2007, ka lënë në fuqi vendimin e mësipërm të gjykatës së rrethit. 

Kolegji Penal i Gjykatës së Lartë, me vendimin nr.536, datë 22.06.2007, ka vendosur lënien në fuqi të vendimit të gjykatës së apelit, përsa i përket deklarimit fajtor të kërkuesit sipas nenit 298/3 të K.Penal, dhe prishjen e këtij vendimi e pushimin e gjykimit të çështjes për veprën penale të parashikuar nga neni 297/2 i K.Penal, për shkak se fakti nuk përbën vepër penale. Kolegji Penal ka vendosur dhe ndryshimin e vendimit të gjykatës së apelit, përsa i përket masës së dënimit, duke e dënuar kërkuesin me 20 vjet burgim.

Mbi ankimin e kërkuesit, Gjykata Kushtetuese, me vendimin nr.15, datë 22.07.2008, ka vendosur “Shfuqizimin si të papajtueshëm me Kushtetutën e Republikës së Shqipërisë të vendimit nr.536, datë 22.06.2007 të Gjykatës së Lartë, përsa i përket të gjykuarit Hysni Tafili dhe dërgimin e çështjes për shqyrtim në Kolegjin Penal të Gjykatës së Lartë”.

Në rigjykimin e çështjes, Kolegji Penal i Gjykatës së Lartë, me vendimin nr.88, datë 04.03.2009, ka vendosur përfundimisht dënimin e të gjykuarit Hysni Tafili me 15 vjet burgim në bazë të nenit 298/3 të Kodit Penal.
Kundër këtij vendimi kërkuesi është ankuar në Gjykatën Kushtetuese, duke pretenduar se ai është rezultat i një procesi jo të rregullt gjyqësor. Me vendimin nr.58, datë 01.07.2009, Kolegji i Gjykatës Kushtetuese ka vendosur moskalimin e çështjes për shqyrtim në seancë plenare.

Me kërkesën datë 23.07.2009, kërkuesi Hysni Tafili i është drejtuar përsëri Gjykatës Kushtetuese për shfuqizimin e vendimit nr.88, datë 04.03.2009 të Kolegjit Penal të Gjykatës së Lartë dhe vendimet e gjykatave më të ulta, duke pretenduar se:

i. Vendimet e gjykatave janë të paarsyetuara. Kolegji Penal i Gjykatës së Lartë duhej të merrte në shqyrtim të gjitha pretendimet e kërkuesit të parashtruara në rekurs dhe t’u jepte përgjigje atyre me vendim të arsyetuar.

ii. Gjykatat e kanë deklaruar kërkuesin fajtor dhe e kanë dënuar atë pa asnjë provë të marrë dhe të verifikuar gjatë shqyrtimit gjyqësor. Akuza, të cilës i takon barra e provës, nuk arriti t’i provojë faktet e paraqitura përtej çdo dyshimi të arsyeshëm.  

iii. Gjykata është treguar disproporcionale në dhënien e masës së dënimit, pasi masa ndaj kërkuesit është tepër e rëndë dhe e pajustifikuar. Në këtë mënyrë rezulton evident trajtimi haptazi i pabarabartë i kërkuesit në raport me faktet, ligjin dhe të pandehurit e tjerë.

Kolegji i Gjykatës Kushtetuese vëren se kërkuesi nuk ka paraqitur shkaqe të reja për të mbështetur kërkesën e tij. Kjo Gjykatë, me vendimin nr.58, datë 01.07.2009, ka vlerësuar se këto pretendime të ngritura nga kërkuesi janë haptazi të pabazuara dhe se atyre u është dhënë përgjigje ligjore nga vetë gjykatat e zakonshme e për rrjedhojë nuk mund të përfshihen në juridiksionin kushtetues.

Gjithashtu, Kolegji i Gjykatës Kushtetuese thekson se këto pretendime, në esencë, kanë të bëjnë me vlerësimin e provave nga gjykatat e zakonshme dhe nuk janë ngritur çështje ligjore që kanë të bëjnë me mënyrën e mbledhjes së tyre, të tilla që passjellin cenimin e së drejtës për një proces të rregullt ligjor, parashikuar nga neni 42 i Kushtetutës.  
PËR KËTO ARSYE;
Kolegji i  Gjykatës Kushtetuese të Republikës së Shqipërisë, në bazë të nenit 31 të ligjit nr.8577, datë 10.02.2000, “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

